
IQTISODIYOT TARMOQLARI VA SOHALARI 
RIVOJLANISHIDA SUN’IY INTELLEKTDAN 
FOYDALANISH MASALALARI 

Davletov Islambek Xalikovich 

Annotatsiya. Maqolada hozirgi davrda dunyo mamlakatlari iqtisodiyoti rivojlanishida sun’iy intellektga bo‘lgan talab va 
shu sohaga investitsiyalar hajmining ortishi, shuningdek mamlakatimizda sun’iy intellekt texnologiyalarini 2030-yilgacha 
bo‘lgan davrga rivojlantirish strategiyasi, xususan qurilish sohasida sun’iy intellekt texnologiyalaridan foydalanishning 
ustuvor yo‘nalishlari to‘g‘risida bayon qilingan. Shu bilan birgalikda, Toshkent arxitektura-qurilish universitetida mazkur 
sohada kadrlar tayyorlash, seysmik xavf va xatarni yumshatish hamda raqamlashtirilgan ma’lumotlarni tahlil qilishda 
sun’iy intellektdan samarali foydalanish masalalari ham yoritilgan. 

Kalit so‘zlar: sun’iy intellekt, sun’iy intellekt texnologiyalari, sun’iy intellekt klasteri, robototexnika, transformatsiya, 
aerokosmik va bulutli texnologiyalar, seysmik xavfsizlik, barqaror qurilish, aqlli shahar tizimi. 

Abstract. The article describes the growing demand for artificial intelligence in the development of the world’s economies 
and the increasing volume of investments in this field. It also outlines the strategy for the development of artificial 
intelligence technologies in our country for the period up to 2030, particularly the priority directions of applying artificial 
intelligence technologies in the construction industry. In addition, the article highlights issues related to training specialists 
in this field at the Tashkent Architecture and Construction University, the effective use of artificial intelligence in mitigating 
seismic risks and threats, as well as in analyzing digitalized data.

Keywords: artificial intelligence, artificial intelligence technologies, artificial intelligence cluster, robotics, transformation, 
aerospace and cloud technologies, seismic safety, sustainable construction, smart city system.

Аннотация. В статье изложено, что в современный период в развитии экономики стран мира возрастает спрос на 
искусственный интеллект и увеличиваются объёмы инвестиций в эту сферу. Также приведена стратегия развития 
технологий искусственного интеллекта в нашей стране на период до 2030 года, в частности приоритетные 
направления использования технологий искусственного интеллекта в строительной отрасли. Наряду с этим 
освещены вопросы подготовки кадров в данной сфере в Ташкентском архитектурно-строительном университете, 
эффективного использования искусственного интеллекта при смягчении сейсмических рисков и угроз, а также 
при анализе цифровизированных данных.

Ключевые слова: искусственный интеллект, технологии искусственного интеллекта, кластер искусственного 
интеллекта, робототехника, трансформация, аэрокосмические и облачные технологии, сейсмическая 
безопасность, устойчивое строительство, система «умный город».

K I R I S H
Sun’iy intellekt(SI)   – bu inson aqliy faoliyati va xatti-harakatlarini taqlid qiluvchi kompyuter tizimlaridan 

foydalanadigan texnologiyadir. Sun’iy intellekt tibbiyot, fan, muhandislik, ta’lim va biznes kabi turli sohalarda 
keng qo‘llaniladi[1].

Iqtisodiyotda SI rivojlanishining asosiy yo‘nalishlaridan biri, bu ishlab chiqarish jarayonlarining 
samaradorligini oshirishdir. SI dan foydalanish ko‘plab ishlab chiqarish jarayonlarini avtomatlashtirish, ishlab 
chiqarish vaqtini qisqartirish, xatolarni kamaytirish va mahsulot sifatini oshirish imkonini beradi. Shu bilan 
birga, kompaniyalar o‘z zaxiralarini boshqarish, ishlab chiqarishni optimallashtirish, sifat nazoratini oshirish 
va ishlab chiqarish xarajatlarini kamaytirish uchun SI dan foydalanishlari mumkin. SI rivojlanishining yana bir 
muhim yo‘nalishi yangi mahsulot va xizmatlarni yaratishdir. SI dan foydalanish kompaniyalarga ilgari mavjud 
bo‘lmagan innovatsion mahsulot va xizmatlarni yaratish imkonini beradi.

Hozirgi kunda dunyo bo‘ylab SI sohasiga investitsiyalar tez sur’atlarda o‘smoqda. Shu bilan birga, ko‘plab 
davlatlar SIni rivojlantirish bo‘yicha milliy strategiyalar va dasturlarni ishlab chiqmoqda. 

“International Data Corporation” ma’lumotlariga ko‘ra, 2021 yilda dunyo bo‘ylab SI yechimlariga sarflangan 
mablag‘ 383,3 mlrd. AQSh dollarni tashkil etgan va 2025 yilga kelib esa, SI bozori 1 trln. AQSh dollarga yetishi 
ta’kidlangan [2].

M A V Z U G A  O I D  A D A B I Y O T L A R  S H A R H I
Hozirgi kunda sun’iy intellekt (SI) texnologiyalari turli iqtisodiy tarmoqlarda samaradorlikni oshirish va 

raqobatbardoshlikni kuchaytirish vositasi sifatida keng qo‘llanilmoqda (Brynjolfsson & McAfee, 2017). Ular 
ishlab chiqarish jarayonlarini optimallashtirish, logistika tizimlarini avtomatlashtirish, bozor talabini prognozlash 
va resurslarni samarali taqsimlash imkoniyatini beradi. Shu bilan birga, SI iqtisodiy faoliyatning tezkor va aniqlik 
bilan amalga oshirilishini ta’minlab, mehnat unumdorligini oshirishga xizmat qiladi.

Yirik ishlab chiqarish va xizmat ko‘rsatish sohalarida SI tizimlari ma’lumotlarni tahlil qilish va qaror qabul 
qilish jarayonini avtomatlashtirish orqali biznes jarayonlarini takomillashtiradi (Kaplan & Haenlein, 2019). 
Masalan, qishloq xo‘jaligi tarmog‘ida SI yordamida hosildorlik prognozi va resurslarni boshqarish samaradorligi 
oshiriladi. Shuningdek, moliya va bank sohasida risklarni aniqlash va kredit siyosatini shakllantirishda sun’iy 
intellektning qo‘llanilishi kengaymoqda.

Adabiyotlarda qayd etilishicha, SI texnologiyalarining joriy etilishi nafaqat iqtisodiy samaradorlikni oshiradi, 
balki ish o‘rinlarining o‘zgarishi va malaka talablarining oshishiga ham olib keladi (Chui, Manyika, & Miremadi, 
2016). Shu sababli, SIni joriy qilish jarayonida ijtimoiy himoya va kasbiy qayta tayyorlash dasturlarini ishlab 
chiqish muhim hisoblanadi.

T A D Q I Q O T  M E T O D O L O G I YA S I
Ushbu tadqiqotda aralash metodologiya qo‘llanildi, jumladan iqtisodiy va statistik ma’lumotlarni tahlil qilish, 

SI texnologiyalarining turli tarmoqlardagi qo‘llanilishi bo‘yicha amaliy misollarni o‘rganish, soha mutaxassislari 
va tadbirkorlar bilan intervyular, shuningdek ilmiy adabiyotlar va hukumat hisobotlarini tahlil qilish orqali sun’iy 
intellektning iqtisodiyot tarmoqlari rivojiga ta’siri aniqlanadi.

T A H L I L  V A  N A T I J A L A R
Ta’kidlash joizki, “Raqamli O‘zbekiston - 2030” strategiyasida [3]  mamlakat iqtisodiyoti tarmoqlarida 

virtual va to‘ldirilgan reallik, SI, kriptografiya, mashina,  katta ma’lumotlarni tahlil qilish va “bulutli” hisoblash 
texnologiyalaridan foydalanish imkoniyatlarini o‘rganish va ularni amaliyotga tatbiq etish, ishchi joylarni 
bosqichma-bosqich avtomatlashtirish hamda ishlab chiqarish jarayonlarini robotlashtirish, shuningdek, SI 
texnologiyalarni joriy etish, oliy ta’lim muassasalarida tegishli sohalarda “Buyumlar interneti”,  robototexnika, 
SI texnologiyasini qo‘llash va o‘rganish bo‘yicha laboratoriyalar, shuningdek, xorijiy korxonalarni ushbu sohaga 
jalb qilishni tashkil qilish kabi ustuvor vazifalar belgilab berilgan.

  SI texnologiyalarining rivojlanishi yangi ish o‘rinlarini yaratmoqda. Masalan, 2024-yil boshida SI 
texnologiyalari bilan bog‘liq ish o‘rinlari soni butun dunyo bo‘yicha 10% ga oshadi. Har yili SI texnologiyalaridan 
foydalanadigan startaplar soni ortib bormoqda. 2024-yil boshida SI bilan bog‘liq startaplar dunyo startaplar 
bozorining 25 % ini tashkil etdi. SI qurilish sohasiga kirib borish darajasi texnologik jihatdan eng rivojlangan 
sohalar (masalan, moliya sohasi) ga nisbatan ancha past. Biroq o‘sish mavjud: ba’zi prognozlarga ko‘ra, 
2031-yilgacha bo‘lgan davrda qurilish sohasida global SI bozori yillik 34 % ga o‘sib, 500 mln. AQSh dollardan 
2031-yilda 8,6 mlrd. AQSh dollarigacha kengayadi. SI rivojlanishida yetakchi davlatlar qatoriga AQSh, Xitoy, 
Yevropa Ittifoqi, Yaponiya va Janubiy Koreya kiradi. Ushbu davlatlar kuchli ilmiy va texnologik baza, yirik bozor, 

iste’molchi talabi, davlat va biznes tomonidan faol qo‘llab-quvvatlanishga ega. AQSh SI innovatsiyalarida 
jahon yetakchisi hisoblanadi. Bu yerda Google, Microsoft, Amazon, Facebook va IBM kabi dunyoning eng yirik 
texnologik kompaniyalari joylashgan bo‘lib, ular turli sohalarda ilg‘or SI yechimlarni ishlab chiqmoqda va joriy 
qilmoqda [4].

Shu bilan birgalikda, Prezidentning 2024-yil 14-oktabrdagi “Sun’iy intellekt texnologiyalarini 2030-yilga 
qadar rivojlantirish strategiyasini tasdiqlash to‘g‘risida” gi PQ-358-son qarori [5] bilan tasdiqlangan “Sun’iy 
intellekt texnologiyalarini 2030 yilga qadar rivojlantirish strategiyasi” da: 2030-yilga qadar SI asosida yaratilgan 
dasturiy mahsulotlar va ko‘rsatiladigan xizmatlar hajmini 1,5 mlrd. AQSh dollariga yetkazish; yagona interaktiv 
davlat xizmatlari portalida  SI asosida ko‘rsatilayotgan xizmatlar ulushini 10 % ga yetkazish; SI yo‘nalishida 
faoliyat yurituvchi ilmiy laboratoriyalar sonini 10 taga yetkazish hamda yuqori quvvatli hisoblash serverlarini 
ishga tushirish; hukumatning SIga tayyorlik indeksida (Government AI Readiness Index) mamlakatni 50 ta 
o‘rindagi davlatlar qatoriga kirishiga erishish kabi ustuvor vazifalarni amalga oshirish ko‘zda tutilgan.

Joriy yilning 21-oktabr kuni Prezident Sh. Mirziyoev Toshkent shahridagi IT-parkka tashrif buyurish chog‘ida 
dunyoda sun’iy intellektga talab ortib borayotgan hozirgi davrda raqobatdosh bo‘lish uchun 3 ta eng asosiy 
masala – infratuzilma, ochiq ma’lumotlar va kadrlar tayyorlashga e’tiborni kuchaytirish zarurligini ta’kidladi. 

Shu bilan birgalikda, start berilgan «IT-Park» loyihasining ikkinchi bosqichi doirasida Saudiyaning “Data 
Volt” kompaniyasi bilan 150 million dollar hisobiga 12 megavattli data-markaz ishga tushirilishi va  keyingi 
bosqichda yana 3 milliard dollar sarmoya hisobiga quvvatlar 500 megavattga olib chiqilishi, Urganch shahrida 
sun’iy intellekt asosida “Aqlli shahar tizimi” ishga tushirilib, situatsion markaz tashkil qilinadi. Elektr, gaz, 
suv, issiqlik ta’minoti, boshqaruv-servis kompaniyalari, transport, yo‘l, obodonlashtirish, chiqindi korxonalari 
yagona tizimga ulanishi, shuningdek har bir yo‘nalishdan kelib tushayotgan murojaatlarni sun’iy intellekt 
asosida tahlil qilib, tezkor kompleks yechim berish yo‘lga qo‘yilishi, bularning hisobidan yiliga 16 milliard 
so‘m tejalishi viloyat markazlari va poytaxt tumanlarining barcha hokimlariga Urganchdagi yangi tajribani 
o‘rganib chiqib, yil yakunigacha o‘zida joriy qilish bo‘yicha hamda  boshqa vazirlik va idoralar rahbarlariga 
ham sohaning ichiga kirib, sun’iy intellektni joriy qilish bo‘yicha imkoniyatlarni ishga solish yuzasidan aniq 
topshiriqlar berildi [4].

Prezident tomonidan soha uchun yiliga 2 ming nafar mutaxassis tayyorlayotgan oliygohlarning birortasida 
sun’iy intellekt laboratoriyasi yo‘qligi va keyingi o‘quv yiliga qadar 10 ta oliy ta’lim muassasasini zamonaviy 
laboratoriya bilan jihozlash reja qilinganligiga alohida e’tibor qaratdi. “Yangi O‘zbekiston” universitetida “tarmoq 
– oliygoh – hamkor” tamoyilida ishlaydigan “sun’iy intellekt klasteri” ishga tushirilishi, keyingi o‘quv yilidan 
“TOP-300” talikka kirgan universitetlar bilan hamkorlikda sun’iy intellekt bo‘yicha qo‘shma ta’lim dasturi yo‘lga 
qo‘yilishi, oliygohlarda sun’iy intellekt, fintex, kiberxavfsizlik, IT muhandislik, aerokosmik va bulutli texnologiyalar 
kabi yo‘nalishlar uchun davlat granti kvotalari 35 foizga oshirilishi to‘g‘risida ham ta’kidlab o‘tildi[4].

Yuqorida ta’kidlanganlarni inobatga olgan holda   SI qurilish sohasini  ham transformatsiya qilish uchun 
ham muhim ahamiyat kasb etadi.  Uning qo‘llanilishi loyihalash, qurilishni boshqarish, binolar xavfsizligi va 
ekspluatatsiyasi sezilarli darajada yaxshilanishiga imkon beradi. Qurilishda SIdan samarali foydalanish ushbu 
texnologiyaning imkoniyatlarini maksimal darajada oshirish va sohaga sezilarli foyda keltirish uchun SI hamda 
qurilish sohalari mutaxassislari va muhandislari o‘rtasida yaqin hamkorlikni talab qiladi.

Shuning bilan birgalikda, Prezidentning 2025-yil 20-oktabrdagi “Seysmik xavfsizlikni ta’minlash hamda 
seysmologiya sohasidagi ishlar samaradorligini yanada oshirishga oid qo‘shimcha chora-tadbirlar to‘g‘risida” 
gi PF-184-son farmonida ta’kidlaganidek [6], seysmik xavfsizlikni ta’minlash doirasida SI texnologiyalardan 
foydalanish, shuningdek Toshkent shahri misolida SI yordamida kuchli zilzilalarni o‘rta va uzoq muddatda 
prognoz qilish,  bino va inshootlarning zilzilabardoshlik  bo‘yicha texnik holatini SI yordamida tahlil etish kabi 
muhim vazifalar  hamda   “Toshkent arxitektura-qurilish universiteti huzurida “Seysmik xavfsizlik va barqaror 
qurilish milliy tadqiqot instituti faoliyatini tashkil etish chora-tadbirlari to‘g‘risida”” gi PQ-309-son [7] va  2024-yil 
17-apreldagi “Bino va inshootlarning zilzilabardoshligini oshirish hamda seysmik xavfni monitoring qilish faoliyatini 
takomillashtirish chora-tadbirlari to‘g‘risida” gi PQ-161-son [8] qarorlarining tegishli bandlari ijrosi yuzasidan 
Toshkent arxitektura-qurilish universiteti tomonidan  mazkur sohada kadrlar tayyorlash, seysmik xavf va xatarni 
yumshatish, raqamlashtirilgan ma’lumotlarni tahlil qilishda SIdan samarali foydalanish  borasida  Yaponiya, 
Xitoy, AQSh, Germaniya va Turkiya davlatlari tajribalarini  o‘rganish asosida “Sun’iy intellekt” va “Kompyuter 
injiniringi”  ta’lim yo‘nalishlari bo‘yicha  kadrlar tayyorlash yo‘lga qo‘yilgan.

X U L O S A  V A  T A K L I F L A R
SI qurilishni loyihalashdan tortib ekspluatatsiyagacha bo‘lgan jarayonlarni optimallashtirish orqali 

o‘zgartirmoqda. U avtomatlashtirish, sifat nazorati, xavflarni boshqarish va qurilish maydonchalarida xavfsizlikni 
oshirish, shuningdek, resurslar va moliyani samarali boshqarish uchun qo‘llanilmoqda.



M U H A N D I S L I K  VA  I Q T I S O D I Y O T

303

2025-yil, dekabr.  № 12-son

Qurilish sohasida SIdan foydalanishning ustuvor yo‘nalishlarini quyidagilarda ko‘rish mumkin:
•	 loyihalash va rejalashtirish: SI katta hajmdagi ma’lumotlarni tahlil qilib, aniq va optimal loyihalarni 

yaratishda yordam beradi, eng yaxshi dizayn variantlarini taklif qiladi va xatolarni erta bosqichda aniqlaydi;
•	 qurilish boshqaruvi: muntazam vazifalarni avtomatlashtirish va optimallashtirish, shuningdek, loyiha 

resurslari va moliyasini aniqroq boshqarish;
•	 qurilish maydonida xavfsizlik: «Smart» kameralar va sensorlar yordamida xavfsizlikni monitoring qilish, 

shuningdek, virtual haqiqatda simulyatsiyalar orqali ishchilarni o‘qitish, xavflarni aniqlash va kamaytirishga 
yordam berish;

•	 sifat nazorati: ma’lumotlar va tasvirlarni tahlil qilib, ish sifatini avtomatik nazorat qilish;
•	 resurslarni boshqarish: materiallar va uskuna boshqaruvini samarali tashkil etish;
•	 binolarning ekspluatatsiyasi: qurilish tugagandan keyin binolarni boshqarish va xizmat ko‘rsatishda 

yordam berish;
•	 avtomatlashtirish va robotizatsiya: fizik jihatdan murakkab yoki takrorlanuvchi vazifalarni bajarish 

uchun robotlardan foydalanish, masalan, g‘isht qo‘yish.
Yuqoridagilardan xulosa chiqarish mumkinki, SI yaqin kelajakda u internet yoki boshqa texnologiyalar 

kabi hayotimizning ajralmas qismiga aylanadi. SI jahon iqtisodiyoti samaradorligini oshirishi va shu orqali 
mamlakatlar o‘rtasidagi raqamli tafovutni kuchaytiradi. SI dunyo mehnat bozorida talabni bajarib keluvchi 
kasb egalarini ijtimoiy va aqliy ko‘nikmalarga asoslangan boshqa kasb turlariga o‘zgartirishi mumkin. Bu, 
o‘z  navbatida dastlabki ishsizlikning oshishiga olib keladi.

 Qurilish sohasida ham SIning rivojlanishi qurilish ishlari samaradorligi va uning sifatini yanada oshirishga 
yangi imkoniyatlarni ochib beradi. SI   boshqa ilg‘or texnologiyalar bilan integratsiyalashgan holda barcha 
jarayonlarni maksimal darajada avtomatlashtirish va optimallashtirish hamda “aqlli qurilish maydonlari” ni 
yaratish imkonini beradi. Shuningdek, qurilish sohasi mutaxassislari SI texnologiyalaridan samarali foydalangan 
holda iqtisodiyotning raqamlashishi sharoitida sohada loyihalar natijalarini sezilarli darajada yaxshilanishi, xavf-
xatarlarni kamaytirish va raqobatbardoshlikni saqlab qolish imkoniga ega bo‘lishadi.

  Boshqacha aytganda, agar SI texnologiyalarini samarali rivojlantirmaslik va joriy etmaslik yuzaga kelsa, 
milliy iqtisodiyotlar, ayrim kompaniyalar va mehnat bozoridagi ishchilar o‘rtasidagi tengsizlik kuchayishda davom 
etadi va bu ijtimoiy nizolarning yuzaga kelishiga sabab bo‘lishi mumkin. Buning oldini olish uchun mamlakatlar 
hukumatlari biznes bilan hamkorlikda ishchilarni yangi va ehtiyoj yuqori bo‘lgan ish o‘rinlariga o‘tishni qo‘llab-
quvvatlashi, odamlar esa doimiy ravishda o‘z mahoratini zamonaviy mehnat bozori ehtiyojlariga mos ravishda 
oshirib borishlari lozim bo‘ladi.

